
«Անվավոր փոխադրամիջոցների պարբերական տեխնիկական զննության մասին»  1997թ. համաձայնագրի (այսուհետ՝ Համաձայնագիր) նպատակն է ստեղծել միասնական պայմաններ անվավոր տրանսպորտային միջոցների պարբերական տեխնիկական զննության համար՝ ապահովելով դրանց պիտանելիությունը, բարելավելով անվտանգությունը, նվազեցնելով շրջակա միջավայրի վրա ազդեցությունը և դյուրացնելով անդամ երկրների միջև տեխզննության համակարգերի փոխադարձ ճանաչումը:
Համաձայնագիրը հնարավորություն կտա՝
· բարելավել ճանապարհային անվտանգությունը տրանսպորտային միջոցների ստանդարտացված զննումների միջոցով՝ ապահովելով տրանսպորտային միջոցների համապատասխանեցումը անվտանգության հիմնական չափորոշիչներին,
· հեշտացնել միջսահմանային շարժունակությունը և առևտուրը՝ հնարավորություն տալով փոխադարձաբար ճանաչել տրանսպորտային միջոցների տեխնիկական զննությունը այլ երկրների հետ,
· միջազգային ճանաչված տեխնիկական ստանդարտների ընդունմամբ բարելավել տրանսպորտային միջոցների սպասարկումը և նվազեցնել վթարների վտանգը՝ ժամանակի ընթացքում հանգեցնելով ծախսերի խնայողության, 
· ընդունել արտանետումների միասնական ստանդարտներ՝ փորձելով նվազեցնել օդի աղտոտվածությունը,
· շահել լավագույն փորձի և տեխնիկական փորձաքննության հասանելիությունից՝ բարձրացնելով տրանսպորտային միջոցների զննման ծառայությունների ընդհանուր որակը:
Համաձայնագրին միանալու առաջարկը արվել է 2021 թվականին՝ ՏԿԵ նախարարի տեղակալ Ա․Սիմոնյանի և ՄԱԿ-ի Եվրոպայի տնտեսական հանձնաժողովի գործադիր քարտուղար Օլգա Ալգաերովայի և Եվրոպայի տնտեսական հանձնաժողովի գործադիր քարտուղարի տեղակալ Դմիտրի Մարյասինի միջև տեղի ունեցած պաշտոնական հանդիպման ժամանակ:
Համաձայնագիրը բխում է 2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության ծրագրի 3․2-րդ «Ճանապարհաշինություն» կետի «ճանապարհային անվտանգության համակարգի ներդրում՝ ճանապարհային անվտանգության ԵՄ հրահանգներին համապատասխան» ենթակետից, ինչպես նաև՝ Հայաստանի Հանրապետության վարչապետի 2019 թվականի հունիսի 1-ի N 666-Լ որոշման հավելվածում ընդգրկված ՀԸԳՀ ճանապարհային քարտեզի 18-րդ կետից։ Վերջինս սահմանում է «2009/40/ԵՀ հրահանգը ուժը կորցրած ճանաչող և Եվրոպական խորհրդարանի ու Խորհրդի 2014 թվականի ապրիլի 3-ի 2014/45/ԵՄ հրահանգի՝ մոտոտրանսպորտային միջոցների և դրանց կցորդների շահագործման համար պիտանիության պարբերական փորձարկումների մասին, որը ենթակա է կիրարկման 2018 թվականի մայիսի 20-ից» պահանջները։
Նշված պահանջների նպատակը ճանապարհային անվտանգության համակարգի ներդրումն է ԵՄ համապատասխան հրահանգներին համապատասխան, երթևեկության անվտանգության մակարդակի բարձրացումը, վթարների հետևանքով մահացության ցուցանիշների կրճատումը և տրանսպորտային միջոցների տեխնիկական զննության գործընթացի կատարելագործումը։
Ելնելով վերոնշյալից և հիմք ընդունելով «Միջազգային պայմանագրերի մասին» ՀՀ օրենքի պահանջները՝ ՀՀ տարածքային կառավարման և ենթակառուցվածքների նախարարությունն առաջարկում է Համաձայնագիրը ներկայացնել Հանրապետության նախագահի հաստատմանը:

